Thema: Nadolig
Mae croeso i chi addasu’r gwasanaeth ar gyfer eich ardal/plant, dim ond i chi gadw at y  brif neges, sef dathlu geni Iesu. 
Adnoddau: 7 cerdyn maint A3 neu A4, gyda’r llythrennau N, A, D, O, L, I, G yn glir i’w gweld. Gallwch addurno’r cardiau gyda thinsel. Dylai un ochr i’r cardiau fod yn lun Nadoligaidd e.e. clychau, celyn, seren, coron....... Os dych chi’n gallu defnyddio projector a Ppt. yna rhowch y llythrennau ar y sgrin yn lle defnyddio cardiau. 

Gallwch osod y plant sy’n gafael yn y llythrennau i eistedd mewn rhes yn wynebu’r gynulleidfa – ni fydd y gynulleidfa’n gweld y llythrennau ar y cychwyn. 
Caneuon/Emynau: Dewiswch rhai bywiog Nadoligaidd.

· Mae diwrnod Nadolig yn agosáu ac mae’r cyffro i’w deimlo yn yr awyr!
Mae caneuon Nadolig i’w clywed ar y radio, ac mae anrhegion Nadolig yn dechrau cyrraedd ein tai.

· Mae coed Nadolig lliwgar a hardd i’w gweld yn ffenestri’r tai, ac mae drysau’r calendr Adfent yn cael eu hagor bob bore. 

· Mae papur lapio a ‘selotape’ yn hedfan oddi ar silffoedd y siopa, ac mae pawb yn brysur yn sgwennu cardiau Nadolig.
· Mae’r Nadolig yn adeg arbennig o’r flwyddyn. Mae’n amser i’r teulu, ac yn amser i greu atgofion hapus. Mae’n adeg i ddathlu geni Iesu Grist i’r byd dros ddwy fil o flynyddoedd yn ôl.

N: Newyddion da sydd ar ein cyfer. Newyddion o lawenydd mawr bod Mab Duw ei hun wedi dod i’r byd.  

Achos mae plentyn wedi cael ei eni i ni; mab wedi cael ei roi i ni. 

Bydd e'n cael y cyfrifoldeb o lywodraethu. A bydd yn cael ei alw yn 
Strategydd rhyfeddol, y Duw arwrol, Tad yr oesoedd, Tywysog heddwch. 

 (Eseia 9: 6)
A: Angylion a ddaeth â’r neges i fugeiliaid oedd allan ar y bryniau oer, flynyddoedd maith yn ôl. Dychmygwch eu hofn a’u sioc. Cysurodd yr angylion y bugeiliaid drwy ddweud, 
 “Peidiwch bod ofn. Mae gen i newyddion da i chi! Newyddion fydd yn gwneud pobl ym mhobman yn llawen iawn.  Mae eich Achubwr wedi cael ei eni heddiw, yn Bethlehem (tref y Brenin Dafydd). Ie, y Meseia! Yr Arglwydd!  
D: Doethion o’r dwyrain oedd yr ymwelwyr eraill a ddaeth i addoli’r babi newydd. Roedden nhw wedi astudio’r sêr a sylwi bod brenin newydd wedi ei eni. 
Dyma'r seren yn mynd o'u blaen, nes iddi aros uwchben yr union fan lle roedd y plentyn.  Roedden nhw wrth eu bodd!  Pan aethon nhw i mewn i'r tŷ, dyna lle roedd y plentyn gyda'i fam, Mair, a dyma nhw'n disgyn ar eu gliniau o'i flaen a'i addoli. Yna dyma nhw'n agor eu paciau a rhoi anrhegion gwerthfawr iddo — aur a thus a myrr. (Luc 2: 9-11)

O: Ofer fu ymdrechion Herod i ladd y baban bach. Er iddo gynllwynio’n gas, dianc wnaeth Mair, Joseff a’r babi.

....cafodd Joseff freuddwyd arall. Gwelodd angel Duw yn dweud wrtho, “Rhaid i chi ddianc ar unwaith! Dos â'r plentyn a'i fam i'r Aifft, ac aros yno nes i mi ddweud ei bod yn saff i chi ddod yn ôl. Mae Herod yn ceisio dod o hyd i'r plentyn er mwyn ei ladd.” 

Felly cododd Joseff ganol nos a gadael am yr Aifft gyda'r plentyn a'i fam. Buon nhw yn yr Aifft nes oedd Herod wedi marw. 
L: Lamp i’n traed a golau i’n llwybr ydy geiriau’r Beibl i ni. Goleuni Duw yn ei fab a ddaeth i’r byd dros ddwy fil o flynyddoedd yn ôl ym Methlehem. Ar ôl iddo dyfu dwedodd Iesu, “Fi ydy golau'r byd. Bydd gan y rhai sy'n fy nilyn i olau i'w harwain nhw i fywyd, a fyddan nhw byth yn cerdded mewn tywyllwch.” (Ioan 8:12)
I.  Iesu Grist ydy mab Duw. Fe’i ganwyd mewn stabl ym Methlehem, a’i roi i orwedd mewn cafn anifeiliaid. Dathlodd angylion, doethion a phobl gyffredin pan glywson nhw am ei eni rhyfeddol. Heb Iesu does na ddim byd i’w ddathlu yr adeg yma o’r flwyddyn. 
G. Gwaredwr yw’r gair sy’n cael ei ddefnyddio’n aml i ddisgrifio Iesu. Gwaredwr y byd, un sy’n achub ei bobl oddi wrth eu pechodau. Yn ôl Ioan 3: 16 fe garodd Duw y byd cymaint nes iddo yrru ei unig fab er mwyn i bob un sy’n credu ynddo gael bywyd tragwyddol.

· Dyna wir ystyr y Nadolig felly. Neges o newyddion da a llawenydd mawr, am oleuni Duw yn dod i’r byd, ac am ei gariad di-ben-draw. Nadolig Llawen i chi i gyd. 

Gweddïwn: 
Ein Tad, diolch i ti am ein caru ni ac am anfon Iesu i’r byd. Diolch am y newyddion da o lawenydd mawr a ddaeth i’r holl fyd bod Achubwr wedi ei eni ym Methlehem. Diolch am y ryddid sydd gennym i gyhoeddi’r neges o lawenydd i bawb yn ein gwlad. Helpa ni i ddeall a chofio realiti’r Nadolig cyntaf. Amen.

